
                                                       ЭССЕ 
 Тақырыбы: Баланың жеке тұлғасын қалыптастырудағы тәрбиешінің рөлі
Менің ойымша, баланың жеке тұлға болып қалыптасуында тәрбиешінің рөлі өте маңызды. Себебі бала өмірінің алғашқы кезеңдерінде ол қоршаған ортаны, адамдармен қарым-қатынасты, мінез-құлық ережелерін ең алдымен тәрбиеші арқылы таниды. Бала дәл осы кезеңде достық, сыйластық, жауапкершілік сияқты қасиеттерді меңгере бастайды. Егер тәрбиеші мейірімді, сабырлы, әділ болса, бала да сол қасиеттерді бойына сіңіреді. Сондықтан тәрбиешінің әрбір іс-әрекеті мен сөзі бала үшін үлгі болып табылады.
Сонымен қатар, тәрбиеші әр баланың жеке ерекшелігін ескере білуі керек. Әр бала – жеке тұлға. Біреуі белсенді, біреуі тұйық, енді бірі шығармашылыққа бейім болуы мүмкін. Тәрбиеші осы ерекшеліктерді байқап, баланың қабілетін дамытуға жағдай жасауы тиіс. Бұл баланың өзіне деген сенімін арттырып, болашақта өз орнын табуына көмектеседі.
Тәрбиешінің тағы бір маңызды рөлі – балаға адамгершілік тәрбие беру. Адалдық, еңбекқорлық, қамқорлық сияқты құндылықтар дәл осы кезеңде қалыптасады. Егер, біз тәрбиешілер  бұл құндылықтарды дұрыс жеткізе білсек, бала болашақта саналы, тәрбиелі азамат болып өседі.
Қорытындылай келе, баланың жеке тұлға болып қалыптасуында тәрбиешінің орны ерекше деп есептеймін. Тәрбиеші – баланың екінші анасы секілді, оның жүрегіне жол таба білетін, дұрыс бағыт беретін жан. 
Сондықтан тәрбиешінің еңбегі зор құрметке лайық.


